
KENYATAAN MEDIA  

SITUASI TERKINI JANGKITAN COVID-19  

DI NEGARA BRUNEI DARUSSALAM 

07 April 2020 

  

1. Alhamdulillah, dan dengan izin Allah Subhanahu Wa Ta’ala jua, 

Kementerian Kesihatan ingin memaklumkan bahawa pada hari ini, Selasa, 

13 Syaaban 1441 bersamaan 07 April 2020,  tidak ada kes baru yang 

disahkan dijangkiti COVID-19 di negara ini. Oleh yang demikian, jumlah 

keseluruhan kes COVID-19 di Negara Brunei Darussalam kekal sebanyak 

135 kes. 

  

2. Sementara itu, sebanyak 3 lagi kes yang dirawat di Pusat Pengasingan 

Kebangsaan telah disahkan sembuh dan dibenarkan untuk pulang ke 

rumah, membawa jumlah keseluruhan yang telah sembuh kepada 

85 orang. Jumlah yang telah sembuh ini meliputi 74 orang dewasa dan 

11 orang kanak-kanak berumur 12 tahun ke bawah, termasuk kes 

termuda yang dilaporkan di negara ini yang berumur 6 bulan. Dengan ini, 

semua kes kanak-kanak yang berumur di bawah 12 tahun adalah 

disahkan sembuh dan telah pulang ke rumah masing-masing. 

 

3. Pada ketika ini, terdapat 49 kes yang masih dirawat di Pusat Pengasingan 

Kebangsaan di mana 2 orang masih dalam keadaan kritikal dan salah 

seorang daripadanya masih memerlukan bantuan mesin tambahan 

heart/lung machine (ECMO). Sementara itu, satu kes adalah dalam 

pemantauan rapi manakala selebihnya adalah dalam keadaan yang baik.  

 

4. Pada hari ini juga, jumlah keseluruhan mereka yang telah menamatkan 

tempoh kurantin menurut Akta Penyakit Berjangkit Penggal 204 ialah 

sebanyak 2,237 orang dan hanya 138 orang sahaja yang masih 

menjalani kurantin. Sementara itu, dalam tempoh 24 jam yang lalu, 

sebanyak 184 sampel telah diuji bagi virus SARS-CoV-2 iaitu virus yang 

menyebabkan COVID-19 yang membawa jumlah keseluruhan ujian 

makmal dijalankan setakat ini adalah sebanyak 8,445 ujian sejak Januari 

2020. 

 

5. Kementerian Kesihatan ingin memaklumkan kesemua warga asing yang 

datang ke Negara Brunei Darussalam adalah dikehendaki untuk 

mematuhi syarat-syarat yang telah ditetapkan iaitu membuat 

pengasingan diri mandatori selama 14 hari sepenuhnya di tempat-tempat 

penginapan yang telah dikenalpasti oleh pihak Kerajaan dengan 

menanggung sepenuhnya kos pembayaran pengasingan diri tersebut.  

 

6. Walaupun hari ini adalah hari ketiga berturut-turut di mana Negara Brunei 

Darussalam tidak melaporkan sebarang kes baru COVID-19 dan keadaan 

wabak tersebut di negara ini adalah terkawal namun penularan wabak 

COVID-19 masih belum berakhir. Orang ramai dikehendaki mematuhi 

langkah-langkah pencegahan bagi mengurangkan risiko penularan wabak 

tersebut daripada berleluasa dan mengamalkan nasihat-nasihat dan 

saranan yang telah dikeluarkan oleh Kementerian Kesihatan. Antaranya 

ialah untuk sentiasa mengamalkan penjarakkan fizikal dan sosial (social 

and physical distancing) terutamanya ketika berada di tempat-tempat 

awam seperti di gedung-gedung perniagaan, pasar-pasar dan tamu-tamu 

serta kedai-kedai; tidak meluangkan masa yang terlalu lama semasa 

membuat pembelian serta mengelakkan daripada memasuki ke tempat-

tempat yang sesak dan ramai orang.  Di sini saya ingin menekankan sekali 

lagi mengenai kepentingan mengelakkan perkumpulan ramai atau mass 

gathering. Ini termasuklah mengelakkan berkumpul di mana-mana 

premis yang boleh menjadi kesalahan di bawah Akta Penyakit Berjangkit 

Penggal 204, dimana kegagalan mematuhi arahan dan jika sabit 

kesalahan boleh membawa kepada denda tidak melebihi $10,000 atau 

penjara tidak melebihi 6 bulan atau kedua-duanya sekali.  

 

7. Bagi orang ramai yang kurang sihat adalah dinasihatkan untuk tidak 

keluar rumah dan sentiasa menggunakan facemask terutama sekali jika 

perlu keluar rumah dan untuk segera mendapatkan rawatan. Orang ramai 

juga disarankan untuk mengamalkan kebersihan diri, kerap mencuci 

tangan dengan air dan sabun ataupun menggunakan hand sanitiser serta 

mengamalkan etika bersin dan batuk yang betul. 

 

8. Untuk maklumat lanjut dan perkembangan terkini, orang ramai boleh 

melayari laman web Kementerian Kesihatan iaitu www.moh.gov.bn 

atau menghubungi Talian Nasihat Kesihatan 148 (pada bila-bila 

masa) atau melalui aplikasi healthinfo.gov.bn. 

 

 

- TAMAT   - 

 

 

Rujukan  : KK/PR/2 

Tarikh  : 13 Syaaban 1441H / 07 April 2020 


